
«Darf ig da no öppis drzue säge?» 

Da ihr Mann bald seinen sechzigsten Geburtstag feiert, ist 

Lady Dexter schon inmitten von Planungen, Organisationen 

und vor allem in grosser Aufregung. Diesem Trubel würde Sir 

Dexter, wenn er doch nur könnte, gerne entfliehen. Durch 

einen unverhofften Zwischenfall kann sein Stallknecht Eddie 

ihm diesen Wunsch erfüllen. Doch es gibt ein Problem: Lady 

Dexter und der eintreffende Geburtstagsbesuch denken, er sei 

tot. Nun gilt es mit allen Mitteln die Scharade aufrecht zu 

halten. Erst recht, als auch noch Kommissar Wilbur mit 

seinem Praktikanten herbeigezogen werden. Ob dies gelingt? 

«Itz bini aber gspannt Herr Kommissar, was dir da 

usegfunge heit.» 

Personen 

Sir William „Bill“ Dexter Hausherr auf Gut Lilington 

Lady Margreth Dexter seine Frau 

Eddie Stallknecht 

Clara Zimmermädchen 

Misses Dorothea Thalmann Schwester von Lady Margreth 

Mister Peter Thalmann ihr Ehemann 

Miss Louisa Thalmann Tochter von Thalmanns 

James Fox angehender Kommissar 

Kommissar Wilbur Ausbildungsexperte für Kommissare 

Dougles Arzt, bester Freund von Sir Dexter 

 

Ort 

auf Gut Lilington 

1. Akt 

1. Szene 

Sir Dexter sitzt beim Salontisch, liest Zeitung, trinkt 

Kaffee. Lady Dexter tritt ein. 

Lady Dexter  Auso Bill, weisch scho, was wosch alege i drüne 

Wuche a dim Geburtstag? Am Schönste fändi ja di 

dunkublau Azug mit dere schöne Krawatte. Weisch, die 

wo häublau isch mit wisse Pünktli druffe. Di passt 

nämlech super zu dene Serviette, woni äxtra ha la 

mache. U gäu, leisch de nid wieder di grüene Socke mit 

de brune Schueh ah. Dadrzue passe nume schwarzi 

Schueh. Hesch no settigii? Oder schicke mir d Clara für 

öppis gah z choufe? 

Sir Dexter immer noch in seine Zeitung vertieft. Mhm. 

Lady Dexter Auso guet, de sägi das ar Clara. Übrigens hani scho 

fasch vo aune e Zuesag becho. Mini Schwöster reist mit 

ihrem Maa und dr Jüngste us dr Schwiz ou a. Si cha mir 

de da no grad chli häufe bim Vorbereite. Ah, das git 

eifach so viu ztüe. 

Sir Dexter blickt auf. Müesstisch nid so e rise Sach mache, 

Margreth. Isch ja nid so wichtig. 

Lady Dexter Mou, du wirsch ja nume einisch sächzgi! U i finges 

schön, wemer aui chöi ilade u die zu üs ufs Guet 

Lilington chöme. Me gseht di Lüt süsch scho wenig. U 

de mues aues perfekt si. Ig wott mi de da nid müesse 

schäme. Hüt abe gits de afe z Menu zum teste, de 

chöimer luege, öbs guet chunnt. Ig ha dänkt du wöusch 

mitere chline Consomé au sherry afoh. Aschliessend e 

Fish-Pie. Zum Houptgang gits de Roastbeef mit 

Yorkshire Pudding. Zum Dessärt darf natürlech e 

drüstöckigi Geburtstagsturte nid fähle. 

Sir Dexter Darf ig da o no öppis drzue säge? 

Lady Dexter Auso ig finges guet. Du wirsches gseh. Ig ha mi no nie 

bire Menuwahl vertah. Di Geburtstag wird es grosses 

Fescht, da bruchemer es grosses Menu. Nid nume e 

Gerstesuppe! Mit Blick auf die Kissen. Uii d Chüssi – 

die müesse no e nöie Azug übercho, wo de zu dire 

Krawatte passt. Das gahni no grad er Clara ga säge. Ab 

in die Küche. 

 

2. Szene 

Eddie kommt in schmutziger Kleidung durch den 

Haupteingang und geht Richtung Küche.  

Sir Dexter Eddie! Wosch nid o no es Tee? Chum hock doch e chli 

zueche. 

Eddie  setzt sich dazu und schenkt sich einen Tee ein. Danke 

Sir Dexter. Ig muess de nume wieder wäg si, we d Lady 

chunnt. Vo ihre us müessti um ds Huus loufe u düre 

Hinderigang id Chuchi ga Tee trinke. Ahmt Lady 

Dexter nach. Ouso so wi du usgsehsch, chunsch mir 

nid zum Houptigang i. Wenn di dernah öpper gseht, 

muess me sich ja schäme. 

Sir Dexter Ja. Iz darfsch ihre einewäg grad nüt säge. Di isch scho 

imne Gstress wäg mim Sächzgischte. Mängisch wäri 

froh, ig chönnt e chli furt. 

Eddie Verständlech. Beide trinken still ihren Tee.  

Sir Dexter steht auf. Muess dänk mau gah luege, dass si bi däm 

Stress nid no es Härzchriesi bechunt. Geht hinten ab. 

 

3. Szene 

Eddie will auch aufstehen, da kommt Clara aus der 

Küche. 

Eddie Guete Morge, Clara. 

Clara So guet het är nid agfange, aber Morge. 

Eddie Isch dr d Lady Dexter übere Wäg glüffe? 

Clara Ja, leider nid verbi. I kenne niemer, wo geng so im 

Stress isch. Drbi isch doch dä so ungsung.  

Eddie Froue äbe. 

Clara He, das chasch nid so verallgemeinere. Üs chame nid 

aui i di glych Schublade stecke. 

Eddie Jaja, du weisch winis meine. 

Clara Mhm. So ig sött itz abrume und de gah wyter mache. 

Süsch wirdi mit dere Liste, wo d Lady Dexter mir gäh 

het, nie fertig. Kramt einen Zettel hervor. Lue mau, wi 

läng die isch! 

Eddie schüttelt den Kopf und liest. „Kissenbezüge passend 

zur Geburtstagskrawatte bestellen. Bestellte Servietten 

abholen. Schwarze Schuhe putzen und grüne Socken 

waschen.“ Aues nume wägem Sächzigschte vom Sir 

Dexter. Aber dä wett eigentlech gar nid so es riesigs 

Fescht mache. Är het mir gseit, är wöu am liebschte e 

chli furt. 

Clara  Scho klar. Aber trink iz us, de chani abrume, süsch 

muesches säuber mache. 

Eddie Mach nid sone stress. Dä sig ungsund, hesch säuber 

gseit. Trinkt genüsslich aus, da hört man Lady Dexter 

kommen. 

Clara Mach itz schnäu, d Lady chunt! 

Eddie Chum, mir verstecke üs dusse im Park. 

 

4. Szene 

Eddie steht hastig auf und zieht Clara mit sich nach 

draussen. Man hört einen Platsch. 

Clara hinter der Bühne. Iiihhh, ou nei! Was mache mir ize? 

Eddie lacht. Die gseht ja richtig ächt us! 

Clara Bisch e Löu! Chum schnäu wäg, bevor d Lady chunnt! 

Di isch doch so tüür gsy und us dr nöie Saison. 

Lady Dexter läuft von der Küche über die Bühne zur 

Haupttüre raus, schüttelt dabei den Kopf wegen den 

Tassen auf dem Tisch. 

Lady Dexter hinter der Bühne schreiend. Ahhh! Eddie und Clara 

treten durch die Küchentür ein. Clara beginnt die 

Unordnung aufzuräumen. Eddie hilft halbherzig mit.  

Eddie Was het si ächt iz wieder? 

Lady Dexter tritt bleich durch die Haupttüre ein. 

Lady Dexter Dr Bill isch im Teich! Hilfe, häufet mir doch ne ds 

rette, hilfe! 

Clara Aber das isch doch nume… Eddie tritt hinter sie und 

hält ihr die Hand auf den Mund. 

Eddie Schrecklech! I gah ne sofort ga use fische. Clara, du 

blibsch hie bir Lady Dexter. Wes ihre rächt isch? Es 

chunt aues guet. Leichtes apathisches Kopfnicken von 

Lady Dexter. Eddie nach hinten ab. 

 

5. Szene 

Clara Hocket doch ab Lady Dexter. Nimmt Lady an der 

Hand und führt sie zum Sofa. 

Lady Dexter Irgendöpper het ne wöue umbringe! I bi ganz sicher. I 

Teich gheit me nid vo säuber. Da het öpper 

nacheghulfe.  

Clara tätschelt Lady Dexters Hand. Wär sött de das si? Dr 

Sir Dexter isch doch so ne liebe, dä hei aui gärn. Und 

villech ischs ne ja gar nid. 

Lady Dexter Doch! Sini Brixton-Mütze, woni ihm letschts Jahr zum 

Geburtstag gschänkt ha, isch zwüsche de Seerose 

gschwumme. Und usserdäm isch nid immer aues Gold 

was glänzt. 

Clara Eh das isch eifach dumm gange, machet öich da nid 

zviu Gedanke. 

Lady Dexter Aber me gheit doch nid eifach so ine Teich? 

Clara Weme blöd stoglet, gheit me dri. Aber dr Sir Dexter 

cha das sicherlich när aues ufkläre.  

Lady Dexter Hm… we ihm nume nüt passiert isch. I muess gah 

luege. I cha da nid eifach so ruhig desume hocke. 

6. Szene 

In diesem Moment tritt Eddie langsam und traurig 

ein. Lady Dexter schaut ihn ängstlich fragend an. 

Lady Dexter Was isch mit ihm? Was isch mit ihm? Säg doch itz 

ändlech öppis! 

Eddie Lady Dexter, ig ehm… dr Sir Dexter… är hets nid 

gschafft. 

Clara misstrauisch Eddie? 

Eddie blickt Clara verschwörerisch an. Wo ig bi use cho, 

isches scho z spät gsi. Dr Schock isch z viu gsi. Sis 

Härz… 

Lady Dexter schockiert, völlig aufgelöst Nei, das cha nid si. Mi Bill, 

so churz vor sim sächzigschte Geburtstag! Nei! I wott 

ne gseh. Wo isch är? 

Eddie I gloube das isch ke gueti Idee, Lady Dexter. Är isch no 

vouer Schlamm und Alge. Wartet doch ab, bis är 

wieder nach sich usgseht. Ig lüte am Dokter a. 

Lady Dexter Ja und ig? Was söui itz mache? Ig ha doch scho aues 

organisiert. Und di schöne Serviette… 

Eddie Göht doch fang gah Chleider sueche füre Sir Dexter, 

damit me ihn schön cha zrächt mache. 

Lady Dexter weint und geht ab. 

 

7. Szene 

Clara Eddie, was söu di ganzi Sach?! 

Eddie Los Clara… 

Clara Hets dir itz völlig is Hirni gschneit? Du chasch doch ar 

Lady nid so e grossi Lugi uftische! 

Eddie Ja aber, ig ha doch… 

Clara Stöu dir vor! Und was seit ersch dr Sir Dexter. Ig meine 

dä isch ja no am läbe… gottseidank! Du bisch sone 

dumme Hornochs. 

Eddie Itz los doch mau… 

Clara Ouso ehrlich. Di ganzi Sach chunt nid guet. D Lady 

Dexter kündet dir, wenn si das usefingt. Mit so Sache 

macht me ke Spass. 

Eddie So itz beruhig di mau. Hesch mer wieder nid zueglost. I 

ha ja gseit dr Sir Dexter wett am liebschte mau chli 

furt. Auso hani di Chance gnützt u si Tod inszeniert.  

Clara Isch o grad gäbig gange mit dere Voguschüchi, wo üs 

vorhär isch i Teich gheit. Aber nei ehrlich. 

Eddie Gsehsch, de het das o öppis guets. Nume… 

Clara Ja? 

Eddie Er säuber weiss ja no nüt vo sim Glück. 

Clara Äbe gsehsch. A das hesch wieder nid dänkt! Auso, de 

geischs ihm iz ga verzeue u ig ruume no uf u luege das 

d Lady nid zviu umehüeneret. Wenn das nume guet 

chunt. 

Eddie Wede meinsch. Hm… villech hani doch zwenig 

überleit bi dere Sach. Ab. 

Clara Ganz bestimmt! 

 

8. Szene 

Lady Dexter kommt. Het dr Eddie em Bestatter aglütet? 

Clara Eh… mou. Het är. 

Lady Dexter De lüte ig iz ufe Polizeiposchte ah. Dä Mord muess 

ufklärt wärde! 

Clara Das isch sicher nid nötig. 

Lady Dexter Mou. Das mache ig ize. Gang id Chuchi u mach mir es 

Tee bitte. 

Clara Ja aber, das isch sicher ke Mord gsi. Nume, wi söui 

säge? Dumm gange. 

Lady Dexter Ke Widerred, Clara. Ig gschpüre so Sache. Mach mir 

itz es Tee und mach mir gnueh Schuss dri! 

Clara Ja, Lady Dexter. Ab. 

Lady Dexter geht zum Telefon und wählt. Grüessech, Lady Dexter 

hie. I muess so schnäu wi müglech öpper bi mir ufem 

Gut Lilington ha. Mi Maa isch stockend er isch… i 

Teich gheit u iz isch er tot. Weint, schnieft, fasst sich 

wieder. Ig gloube… dass es e Mord isch gsi. Wieder 

bestimmt. U dä söuet dir ufkläre! – Nei, so gli wi 

müglech. – Ja, Lilington. – Merci, uf wiederlose. Hängt 

den Hörer auf. 

Clara kommt aus der Küche. Öies Tee wär nache. Söu igs 

öich ids Zimmer bringe? 

Lady Dexter Gärn. Clara nimmt Lady bestimmt am Arm und bringt 

sie raus. 

 

9. Szene 

Sir Dexter und Eddie kommen durch die andere Türe 

plaudernd herein 

Sir Dexter Iz wosch du mir säge, dass d Margreth z Gfüeu het, i 

sig i Teich gheit? 

Eddie stolz. Ja. Und itz chöit dir öich unbemerkt usem Stoub 

mache. 

Sir Dexter Aber wieso meint si de das? 

Eddie Si het öi Brixton-Mütze uf dr Voguschüchi gseh. 

Sir Dexter Heilige Bimbam. Stimmt, diä hani ja dere Strohpuppe 

agleit zum d Kräihe abschrecke. So binis ämu eidütig 

losworde, das schreckliche Ding. Ig meine, 

knallorangsch mit blaue Elefante druffe, wo zäme Tee 

trinke. Aus chönnte Elefante Teetassene häbe. 

Eddie Ig has o nie schön gfunge, das Ding. Aber äbe. Itz 

heimer da e gwüssi heikli Situation. 

Sir Dexter Was isch de itz mit dr Voguschüchi? 

Eddie zerknirscht. Die isch üs haut dri gheit. Mir bsorge öich 

de e nöii. 

Sir Dexter Ja und wo söui de itz häre? Und isches nid chli fies? Si 

isch ja scho e Schreckschrube, mini Frou. Aber grad e 

Mord inszeniere? 

Eddie Ig gloube, si hets mau verdient, dass me ihre die 

schrecklichi Schrube mau wieder azieht. Villech lehrt si 

ja us dere ganze Sach. 

Sir Dexter Hmmm, ja. Du hesch rächt. Nomau sächzg Jahr hauti 

das süsch mit ihre nid us. Ig gah zu mim guete aute 

Fründ Dougles. De bini nid so wyt wäg und mir chöi 

zäme wyter üses Vorgah bespräche. 

Eddie Sehr wohl, Sir. Die beiden geben sich die Hände und 

blicken sich verschwörerisch und schadenfreudig an. 

Vorhang 

2. Akt 

1. Szene 

Im Wohnzimmer. Clara staubt ab. 

Wilbur So, und was macht me aus erschts, weme imne neue 

Fau afaht ermittle? 

Fox unsicher. Aus erschts beguetachtet me d Züge? 

Wilbur Fausch. 

Fox Me luegt dr Tatort a? 

Wilbur Ja und was macht me mit däm? 

Fox Sichersteue? 

Wilbur Genau. Und was no? 

Fox Ehm… 

Wilbur Chli schnäuer, scho gly hesch d Prüefig. De muess de 

das wi us dr Pistole gschosse cho. Wilbur zielt mit 

Finger auf Fox. PÄNG!  

Clara und Fox erschrecken.  

Fox Hände hoch. Bewysufnahm. Tatort absperre. Aui 

Verdächtige und Züge verhöre. Fau löse. 

Wilbur Ja ouso, geit ja. 

Clara Jetzt löht doch dä arm Praktikant la mache. Es isch no 

ke Meister vom Himmu gheit. Ussert villech dir, und 

heit derbi no grad chli hert dr Chopf agschlage. Zeigt 

den Vogel. 

Wilbur So Frölein, wi ig das gseh, sit dir o nid aus Meisterin 

vom Himu gheit, süsch wäret dir scho lang fertig mit 

abstoube und würdet nümm so fräch üsem Lehrer-

Schüeler Gspräch zuelose.  

Clara Ou entschoudigung, Herr Oberkommissar, aber  ig 

gloube, ig verstah meh vo putze aus dir. Oder wüsst dir 

wime gäge “domum pulvis” akämpft? 

Wilbur Aus würdis so öppis bim Putze gäh. 

Fox Sehr wouh, Mister Wilbur. Vor däm isch e kes Domizil 

sicher. 

Clara irritiert, dass Fox anscheinend weiss, wovon sie 

spricht. Ja genau, so isch es. 

Wilbur genervt. Und was bitteschön sötti das si? 

Clara Husstoub. Wischt Wilbur den Staub vom Kopf und 

geht ab. Fox muss sich das Lachen verkneifen. 

Wilbur Ouso, so es frächs Ding. Das gits ja nid. Wenn die bi 

mir würdi putze, de… 

 

2. Szene 

Lady Dexter tritt in diesem Moment ein. Was würdet dir de? 

Wilbur erschrickt. De würdi Luftsprüng mache, wöui so 

glücklich wär, dassi dank ihre sones subers Huus darf 

ha. 

Fox leise zu Wilbur. Guet grettet, Chef. 

Lady Dexter Gseht dir, bi mir gits äbe nume ds Beschte vom 

Beschte. Und das isch o bim Huuspersonau e so. Aber 

chöme mir zum Kärngschäft. Schnieft. Zu mim liebe 

Billybär. 

Wilbur Praktikant James Fox, de chöit dir mit öire Arbeit afah. 

Lady Dexter Wie bitte?! Ig ha öich igsteut, nid dä Grüenschnabu. 

Wilbur Sehr wohl, Lady Dexter. Jedoch ghörts zu mire 

ehrewärte Pflicht aus Experte vor kommissariatische 

Arbeit, ou Lehrlinge uszbiude. 

Lady Dexter Aber de Lehrlinge chöit dir Diebstahl gäh, doch nid 

Mord! 

Wilbur Lady Dexter, dänket a öies Härz. Nid ufrege. Ig bi bi 

aune Ermittlige natürlich drbi und wirde mis Adleroug 

uf aui Schritt vom Herr Fox ha.  Dir gseht ouso, ig ha d 

Fäde glych i dr Hand. 

Lady Dexter Das möchti o hoffe, süsch holi mir de öpper angers. 

Wilbur Aber ig bi dr bescht! 

Lady Dexter Ig weiss. Kurzes Schweigen aller. 

Fox unsicher. De chöimer afah? 

Lady Dexter Bitte. 

Wilbur Die Bühne gehört Ihnen. 

Fox Ja ouso aus erschts bruche ig Bewyse. Was für Bewyse 

bewyse dr Tod vo öiem Maa? 

Lady Dexter Um himmus Wiue, für das ha ig doch öich dahäre 

bschteut, damit dir das usefinget! Ig ha ke Bewys ussert 

mis Buchgfüuh. 

Fox Ouso dir weit mir säge, dass dir üs dahäre bschteut heit, 

ufgrund vomene Buchgfüuh? 

Lady Dexter Das irrt sich nie. Oder weit dir öppis angers bhoupte? 

Fox Ja! 

Wilbur Nei! Schlichtend. Mini auerliebschti Lady Dexter. Dä 

Fau nimmt üs aui mit. Da dänke mir scho mau o no 

verchehrt. Natürlich muess das e Mord gsy si. Ig cha 

mir nid vorschteue, dass öie Maa freiwillig wäg vo öich 

wär gange. Bitte Herr Fox, föht nomau a. 

Fox rückt seine Kleidung zurecht und atmet tief (genervt) 

ein. Ouso, öie Maa isch gstogglet, i Teich gheit und 

versoffe. 

Lady Dexter entsetzt schniefend. We dir das e so zämefasset, de tönt 

das ja schrecklich! 

Wilbur tröstend. Nume ruehig, es chunt aues guet. 

Fox De zeiget mir doch bitte mau dä Teich. Bis denn isch dr 

Dokter sicher o nache und mir chöi när öie Maa aluege. 

Handy von Wilbur klingelt. Wilbur geht ran. 

Wilbur Kommissar Wilbur. – Ja. – Isch guet.  – Verstange. 

Chume sofort. Legt auf. Es duet mir Leid, mini liebi 

Lady Dexter. Aber ig muess unbedingt uf London. E 

Notfau. Ig chume so gly wi müglech wieder zrugg. 

Lady Dexter Ja nei, dir chöit mi doch nid mitem Mister Fox alleini 

la! 

Wilbur Ig ha ds vouste vertroue i Mister Fox. Schliesslich isch 

är scho im Abschlusspraktikum. 

Lady Dexter Aber dir chömet so schnäu wi müglech zrugg. 

Wilbur Wi gseit, uf jede Fau. Alle drei ab. 

 

3. Szene 

Sir Dexter und Arzt kommen herein. Sir Dexter trägt 

einen schicken Anzug mit Fliege, welche ihn dauernd 

kratzt. 

Arzt Da hesch mir wieder schön eis ibrocket, mi lieb Fründ. 

Sir Dexter Nid freiwillig. Dr Eddie hets mau wieder guet gmeint. 

Arzt Ouso mach di parat. Suber bisch ja itz wieder. 

Gschmack het si, dini Frou. Lässt die Fliege von Sir 

Dexter spicken. 

Sir Dexter Jaja, lach du nume schadefröidig, die Flöige kratzt 

cheibe blöd. Wo söui mi itz ufbahre? 

Arzt Lig doch ufs Sofa. 

Sir Dexter legt sich hin. Und itz? 

Arzt Itz mache mir di no chli bleich. Schliesslich louft ke 

Bluet me dür dini Adere. D Clara sött jede Momänt 

cho. 

Sir Dexter Öppe hoffentlich, di hei äuä nid e so lang zum dr Teich 

aluege. Clara kommt eilig mit Schminkzeug herein. 

Arzt Ah, super Clara.  

Sir Dexter Jesses Clara, ig wott de nid usgseh wi d Olivia Jones. 

Arzt Wär isch de das itz wieder? 

Sir Dexter Ja da dä Maa wo umelouft wi e Frou, wo i Maukaste 

gheit isch. 

Clara Rueh itze, häre lige und häre ha. Beginnt zu 

schminken. 

Arzt Das gseht so luschtig us. 

Sir Dexter Dougles, häb di stiu. 

Clara Sir, häbet dir öich stiu. Man hört Schritte näher 

kommen. 

Arzt Schnäu, mach fertig Clara. Si chöme. 

Clara Fürne Mona Lisa hets nid glängt. 

Arzt Aber füre Schrei. Stellt das Bild vom Schrei nach. 

 

4. Szene 

Lady Dexter und Fox kommen herein. Hinter ihrem 

Rücken macht sich Sir Dexter mit Grimassen über sie 

lustig. 

Lady Dexter Neei, mi arm Billibär. Was hesch du mir nume atah. Ig 

bi doch no z jung, um de Räscht vo mim Läbe alleini 

zsy. I drü Wuche wärsch du sächzgi worde. Di ganzi 

Planig für nüt. Und di drüstöckig Turte hani o scho 

bschteut. Fällt Clara verzweifelt in die Arme. 

Fox schaut Sir Dexter an. 

Fox Dokter Dougles, wieso heit dir am Sir Dexter d Ouge 

no nid zue da, das isch ja gruslig. 

Arzt Eh, dass är sini liebi Frou nomau gseht. 

Lady Dexter Är isch ja tot. Är cha mi nümme gseh. 

Arzt macht Sir Dexter die Augen zu. Ou, wenn du 

wüsstisch, mini Liebi. Ou wenn d Ouge zue gange si, 

cha me immer no ume si. 

Fox Vo usse gseht me ke Frömdiwürkig. 

Clara Was heisst das? 

Fox Gschlage isch är nid worde und es het o ke Kampf statt 

gfunge. Wenn heit dir dr Toteschiin usgfüut 

beziehigswys, wenn isch dr Zytpunkt vom Tod? 

Arzt Sibe vor eufi am Morge. 

Es klopft, Clara macht auf und Familie Thalmann 

und Eddie treten ein, mit dem Rücken zu Sir Dexter. 

Frau Thalmann begrüsst Lady Dexter 

überschwänglich. Louisa etwas zurückhaltender. 

Eddie hält die Türe auf für Herr Thalmann. 

Fox begutachtet Louisa und ist hin und weg. 

Dorothea E wunderbare guete schöne Namittag mis 

Schwöschterli. 

Louisa Hallo Tante. 

Sir Dexter sieht Familie Thalmann und möchte am 

liebsten weg. 

Der Arzt drückt ihn immer aufs Sofa zurück. 

Sir Dexter flüsternd. La mi la gah, ig haute das nid us mit dene. 

Arzt Psst. Bis ruehig, du bisch tot. 

Peter stolpert mit allen Koffern herein und hört das 

letzte Wort «tot». 

Peter Tot? Wär isch tot? 

Lady Dexter schluchzend, zeigt auf Sir Dexter. Mi gliebti Billibär. 

Eilt zu ihm, kniet vor ihm nieder und beginnt auf 

seiner Brust zu weinen. 

Familie Thalmann steht geschockt da.  

Vorhang 

3. Akt 

1. Szene 

Im Wohnzimmer. Sir Dexter sitzt gemütlich in einem 

Sessel und raucht Pfeife. 

Eddie kommt herein. 

Eddie Aber Sir Dexter, dir chöit doch nid eifach hie 

seeleruehig höckle und Pfife rouche. 

Sir Dexter lacht. Du gsehsch doch, dass ig das cha. 

Eddie Was isch we öich d Lady gseht? 

Sir Dexter Hüt isch Ziischti, da isch si bi ihrem auwüchentliche 

Coiffeurbsuech und dä laht si sich nid e mau bimene 

Kriegusbruch la näh. 

Eddie Was isch mitem Praktikant und sim Expert? 

Sir Dexter Dene ihres Outo steit nid verusse. Und wenn si chöme, 

schliche ig mi düre Hingerigang ab. 

Eddie Und was isch mit… 

Sir Dexter Mit dr Verwandschaft us dr Schwyz? 

Eddie Ja. 

Sir Dexter Dr Peter hockt sicher i sim Zimmer und list Zytig und d 

Dorothea isch öppe mit gah d Haar richte. Und was 

mini liebevolli Enkelin ageit… 

Louisa tritt ein, erschrickt und schreit. 

Louisa Heilige Bimbam! Fällt in Ohnmacht. 

Eddie fängt sie auf und setzt sie auf einen Stuhl. 

Eddie Chef, itz hei mir dr Salat. 

Louisa kommt wieder zu sich. Was isch hie los? 

Sir Dexter Nüt schlimms, mini Liebi. Es isch aues es grosses 

Missverständnis. 

Louisa Das muesch mir itz gnauer erkläre. 

Eddie Ouso eigentlich isch aues mini Schuld. Ar Clara und 

mir isch d Voguschüchi i Teich gheit. D Lady het se 

gfunge und gmeint es sigi ihre Maa, wöu di 

Voguschüchi sini Brixton-Mütze het anne gha. 

Sir Dexter Ig bi froh, isch das schreckliche Ding wäg. 

Eddie Uf jede Fau ha ig di Vermuetig ufrächt erhaute und dr 

Chef informiert. 

Louisa Das isch ja… nei… ouso über so Sache macht me doch 

keini Witze. 

Eddie Ig ha mir zwenig überleit, was das aues für Fouge het. 

Louisa Auem Aschiin a scho! 

Sir Dexter Nume nid so sträng Louiseli, mir löses de scho wieder 

uf. 

Louisa Öppe hoffentlich. Wenn? 

Sir Dexter We de mini gliebti Frou gnueh glitte het und si us dere 

ganze Sach öppis glehrt het. 

Louisa Was söu si de lehre? Wieso duesch du das ihre 

überhoupt a? 

Sir Dexter Si macht mi no wahnsinng mit ihrem Organisationstick. 

D Serviette müesse zu de Täuer passe und d Täuer zum 

Bschteck. D Krawatte zu de Socke, d Küssiazüg zum 

Tischtuech. Nei, das hauti nümme us. Das wird mir 

zviu. Und mit däm Organisiere vo mim sächzigscht 

Geburtstag het si sich no übertroffe! Ig wett doch eifach 

mit mine Fründe e guete Whisky trinke und mitne 

astosse, ohni grosses Tamtam. Aber da redsch ane 

Wand. 

Eddie Genau so isch es. Und drum hani dr Sir drvo wöue 

erlöse fürne kurzi Zyt. 

Louisa Aha, so isch das. 

 

2. Szene 

Clara tritt ein. 

Clara So, cha di Besprächig afah? Die chöme sicher gli vom 

Coiffeurbsuech zrugg. Was macht de si da? 

Sir Dexter Hesch rächt Clara. Am beschte föh mir grad a. D 

Louisa weiss Bscheid und hiuft mit. 

Louisa Aber… 

Eddie Genau. De cha si chli ihri Öutere ablänke und so. 

Clara Wehe, die laht üs la ufflüge. 

Louisa Ig… 

Sir Dexter Nume kei Angst Clara, ig vertroue mire Nichte vou und 

ganz. 

Louisa Ouso versproche, ig schwige. 

Sir Dexter Sehr guet. Eddie, was hesch du dir überleit? Du hesch 

üs die Suppe ibrocket, itz chasch o häufe uslöffele. 

Eddie Ig ha dänkt, mir mache das Spili bis zum Höhepunkt 

mit und plane när e grandiosi Fauuflösig wi bim 

Sherlock Holmes.  

Sir Dexter Das tönt guet.  

Clara Das wird sicher lustig. Aber wi bringe mir di angere 

usser Gfächt? 

Eddie Wi meinsch das? 

Clara Dass di beide Kommissare, ihri Öutere und d Lady 

Dexter nid uf d Schlichi chöme. 

Eddie Wi scho gseit, isch es ja drum guet, weiss d Louisa 

Bscheid. Si cha sich um ihri Öutere kümmere. 

Louisa Ja. Dr Papa hocket sowieso meistens i sim  Zimmer und 

list Zytig und mötzerlet desume, wöu är lieber deheime 

wär, aus hie im Usland. Und d Mama wird itz dänk 

immer mit dr Tante ungerwägs si und aues plane für d 

Beärdigung. 

Sir Dexter Mhm, d Beärdigung. Da müesse mir luege, dass mir no 

chli Zyt chöi gwinne, wenns sötti Thema si. Ig würd 

gärn no Sherlock Holmes spiele, bevor dass ig ungerem 

Bode bi. 

Eddie Klar Chef.  

Clara Und di zwöi Kommissare? 

Louisa Hm… schwierig. 

Eddie Bi o grad am überlege. 

Clara Ouso ig hätti scho e Idee. 

Sir Dexter Die da wäre? 

Clara Itz hei mir doch so es jungs Ding am Tisch. Wieso 

chönnt die nid chli dr Praktikant umgarne? 

Louisa Ouso nei, ig weiss nid ob ig das cha. 

Clara Sicher chasch das! Heit dir nid gseh, wi dä si agluegt 

het, wo si ine isch cho? 

Sir Dexter Nid würklech, bi ja tot gsi. 

Louisa Das hesch du dir sicher nume ibildet. 

Clara Nei, das het sogar e Blinde vo 10 Meter wyt ewäg gseh. 

Eddie We das wahr isch, wo d Clara seit, wär das würklech no 

e gueti Idee. 

Louisa Mir isch da nid so wouh drbi. 

Sir Dexter Das verstahni, mis Ängeli. Aber wenns hiuft, dass mir 

das einigermasse über d Bühni chöi bringe, wäri sehr, 

seeehr dankbar, wenn du di für das würdisch opfere. 

Clara Oder hesch e Fründ ir Schwyz wo uf di wartet? 

Eddie Clara, das fragt me doch nid. 

Louisa Nei, nid diräkt. 

Clara Aber eine ar Angle? 

Sir Dexter Clara, ig gloube das längt und spiut ke Roue. 

Clara Mi hätts itz no Wunger gno. 

Louisa Scho guet. Für mi Onkel machis.  

Eddie Danke Louisa. 

Sir Dexter Merci viu mau. Du hesch öppis guet bi mir. 

Clara Geit doch. 

Sir Dexter De wär no dr Kommissar. 

Clara Eh, da luegi de scho. Dä übernime ig. Lächelt 

verschmitzt. 

Eddie Ig due di ja nid gärn entüsche, aber dä isch so drmit 

beschäftiget ar Lady aues rächt zmache, dass es di da 

wahrschinlech gar nid so brucht. 

Clara Tsss… das gseht me ja de no. 

Louisa Und wenn löse mir aues uf und wie? 

Clara Das isch e gueti Frag. Mir chöi ja nid geng aui alüge. 

Sir Dexter Mir lüge nid, mir düe ihri Wahrheit nume ufrächt 

erhaute. Ig würd meine, mir löh dä agehend Kommissar 

mau la mache. Är bereitet sich ja drmit uf sini Prüefig 

vor. Und de warte mir mau ab, uf was fürne Lösig är 

chunt. 

Eddie So mache mirs Chef. 

Louisa schaut auf die Uhr. Uii itz chönnte si de gly aui mau 

itrudle. 

Clara geht zum Fenster und schaut hinaus. Ja du. Dir 

müesst gah Chef. Si chöme. Hopp hopp. 

Sir Dexter Ai ai. Ouso bis es angers mau und viu Spass bi däm 

Tohuwabohu. 

Clara Jaja, göht itze, hü hü. Stosst Sir Dexter zur Tür hinaus. 

Eddie Und mir düe itz unuffäuig üsem Alltag nachegah. 

Clara beginnt abzustauben, Louisa setzt sich aufs 

Sofa und beginnt zu lesen und Eddie steht hilflos da. 

Clara So los Eddie, verschwind und gang zu de Ross.  

Will Eddie rausschmeissen. In diesem Moment treten 

Lady Dexter, Frau und Herr Thalmann ein. 

